
INKULUMO KAMONGAMELI

Zihlobo

Nginamukela ngentokozo nonke!
Ngisaphinda futhi ngiyambonga uNkulunkulu ngelungelo nokuhlonipheka ukuba ngibe yingxenye yabaholi baMaKristu Amele Iqiniso. Ukusebenzela umgomo wasebukhosini njengamaKristu Amele Iqiniso, kuligugu elingechazwe ubunani balo ngokwezezimali.

Umgomo Wethu

Ukusekela nokuphakamisa izifundiso namagugu obuKristu acacisiwe eZwini likaNkulunkulu.

Umbono Wethu

Isizwe esiphokophele ukuphila ngokwezifundiso nezimiso eziphakemeyo zobuKristu .

Ngithanda ukubonga abaholi namalunga ka-CFT ngokungamukela  nangokunginakekela kuyo yonke le minyaka. Sengathi iNkosi inganibusisa.

HLOMANI ZONKE IZIKHALI

Umbiko wami namhlanje wakhelwe phezu kwezithombe ezimbili zamasosha akwaZulu. Angicacise nje ukuthi ngisebenzisa lezi zibonelo hhayi ngokwenyama kodwa ngokomoya.

Labo abazithokozelayo izibongo zamakhosi akwaZulu bakujwayele lokhu, 

“Ilanga lisehlule madoda, sesingamavikithi.”

Lokhu, ukukhuluma kokuzinikela kwamasosha akwaZulu ethi,

Asenqotshwe yilanga, awasenamdlandla wokulwa.

Qaphelisisa ukuthi lawa masosha awanqotshiwe yisitha; kodwa ukushisa kwelanga kubenze baphelelwa amandla  okulwa. Zihlobo, lowo umnyombo wombiko wami.

Okokuqala nje, isitha sethu esikhulukazi akuyena lona olwa nathi kodwa izici ezibangwayo nezimfundiso ezisimuka umoya wokulwa.

Ake nginethulele esengikutholile okubi kakhulu -  ukungabi nanhliziyo.

Ukungabi nanhliziyo. Ukungabi nanhliziyo. Akuve kuletha umunyu.

Kuyethusa ukubona indlela lo moya wokungabi nanhliziyo osuwande ngayo. Abantu abaningi sebekhombisa ukungakugqizi qakala ukuhlalisana kwabantu nobuqotho okuthinta izimpilo zabo. Konke okubathokozisayo bayakwandisa, bakugqugquzele  abacabanga ukuthi kuzobakitaza.

Buza abaholi bomphakathi ukuthi kunzima kanjani ukuthola abantu ukuba bazoba yingxenye yemibungazo. Kunehlaya elinobuqiniso kubantu bakithi; uma ungahlabile inkabi ngeke sifike emhlanganweni wakho.

Yebo, akukubi ukuhlaba inkabi ukuze abantu basine bazibethele ngenyama, kodwa uma inkabi iyisizathu sokuhambela umhlangano, kukhona okushaya amanzi. 

Kulezi zinsuku abantu bafuna ukujatshuliswa. Uma izikhulu zikahulumeni zihlela imihlangano yomphakathi kufanele zimeme abaculi bodumo ukudonsa izihlwele.

Kuyaphazamisa ukubona nabasontayo sebefuna ukujatshuliswa nabo. Izwi likaNkulunkulu liphenduka ubala enkonzweni. Zihlobo, kukhona okungahambi kahle uma iZwi likaNkulunkulu kungaselona eliheha abantwana bakaNkulunkulu. Ukungabi nasikhathi neZwi likaNkulunkulu kuyabulala ngokomoya.

Ake ngithi ukucacisa ukuthi ukungabi nanhliziyo kungasithinta kanjani.

Njengabalwela  impilo, inselelo enkulu kithi akuzona izinhlelo zalabo abagqugquzela ukuhushulwa kwezisu nokuqedelwa kwabantu kodwa ukuthi singabavusa kanjani abanye abaningi abathule kodwa bebe bengahambisani nalobu bubi.

Thina asinamahloni ngokumela imindeni. Lapho futhi, nangaphambi kokuba sibhekane nalabo abasakaza izithombe zabanqunu, labo abafunel’ abany’ abaqwayizi, abadayisa ngemizimba kanye nabaxhumanisi; sidinga ukuvivisa ‘ozakwethu abaphethwe wubuthongo’.

Ngaphezu kokungabi nanhliziyo,okuyisizathu sokukhathazeka; iqiniso limile ukuthi kunesidingo esikhulu kuleyo ndawo. Buza kwabaphumayo beyoshumayela iVangeli ngokulamba nokomela ukulunga.

Ngikholwe uma ngithi, kunabantu ngaphandle abalindele wena ukuthi uzobathulela u-CFT.

Abothando Lweqiniso Luyalinda bazokutshela ngobunzima bokufeza zonke izimemo namathuba, lapho bedingeka khona.

Ake ngidlulele esithombeni sesibili.

Abalaleli beKhwezi bazokhumbula elinye lamaculo elaliculwa wumntwana uGideon Zulu nabanye bomndeni wasebukhosini.

“UNdab’ angazidla zonk’ izinkomo zamadoda um’ engas’ asiphake.”

Iculo lisitshela ngamasosha axwayile, afuna ukuyolwela inkosi yawo; kodwa balindele ukujutshwa yinkosi.

Qhathanisa lokho nalezi zindima ezimbili esicashunwe eculweni lika-Frances Havergal: ‘Ubani Ome Ohlangothini lweNkosi?’

“Noma ukulwa kunzima, isitha sinamandla,

Kodwa impi yeNkosi ngeke yahlulwe yilutho;

Indlela ehlela ngayo, ukunqoba kuyaphumelela,

Ngoba iqiniso laYo elingaguquki lenza ukunqoba kuqinisekiswe.

Sithola usizo, ngomusa kaNkulunkulu,

Simi ohlangothini lukaNkulunkulu-uMsindisi, singabaKhe!

Sikhethiwe ukuba sibe ngamasosha, ezweni labezizwe,

Sikhethiwe, sibiziwe, futhi sizothembeka, kuMholi wethu,

Ekusebenzeleni umbuso, masingadembeseli;

Masinamathele eNkosini,sinobuqhawe, sineqiniso kanye nesibindi,

Sihlale ohlangothini lukaNkulunkulu njalo-uMsindisi, singabaKhe njalo!”

Yileso-ke isimo engizifisela sona nawo wonke amalunga ka-CFT.

Kungenzeka ukuthi amanye amalunga ka-CFT ezwa kungakholeki ukuthi angahlala ekulungele ukulwa impi yeNkosi. Zibuze ukuthi amandla obumnyama ake abe sivivi yini ekufuneni ukusiqeda thina.

Kuthiwa ububi bunqoba ngoba abantu abahle bayabuyeka ubuhle ngaphambi kokuba ababi bayeke ububi. Kuyiqiniso. Yeka usizi.

Ekuphetheni, ake ngiphawule kafushane ngesihloko sale ngqungquthela ‘Hlomani Zonke Izikhali’.

Asibizelwanga ukuzobukela izikhali.

Asibizelwanga ukuzofunda izikhali.

Asibizelwanga ukuzoncoma izikhali.

Asibizelwanga ukuzophucula izikhali.

Asibizelwanga ukuzokhetha esikuthandayo empini.

Esibizelwe ukukwenza, ukuhloma zonke izikhali.

INKOSI IBUSISE U-CFT!

INKOSI INIBUSISE NONKE NGAMUNYE!

